Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Төрийн байгуулалтын байнгын хорооны 2016 оны 7 дугаар сарын 21-ний өдөр /Пүрэв гараг/-ийн 
хуралдааны гар тэмдэглэл

Улсын Их Хурлын гишүүн Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 18 гишүүн ирж, 94.7 хувийн ирцтэйгээр хуралдаан 13 цаг 20 минутад Төрийн ордны “Жанжин Д.Сүхбаатар танхим”-д эхлэв. 

Чөлөөтэй: Б.Наранхүү; 

Нэг. Монгол Улсын Засгийн газрын бүтцийн тухай, Монгол Улсын Засгийн газрын бүрэлдэхүүний тухай, Монгол Улсын Засгийн газрын тухай хуульд нэмэлт, өөрчлөлт оруулах тухай хуулийн төслүүд, “Төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах” тухай Монгол Улсын Их Хурлын тогтоолын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд /эцсийн хэлэлцүүлэг/

Хэлэлцэж буй асуудалтай холбогдуулан Монгол Улсын Ерөнхий сайдын ахлах зөвлөх Б.Нямаа, Монгол Улсын Засгийн газрын Хэрэг эрхлэх газрын Хууль, эрх зүйн газрын дарга Д.Мөнх-Эрдэнэ, Сангийн яамны төрийн нарийн бичгийн дарга Х.Ганцогт нар байлцав. 


Хуралдаанд Төрийн байгуулалтын байнгын хорооны ажлын албаны ахлах зөвлөх Э.Түвшинжаргал, зөвлөх Б.Хатантуул, референт Б.Төгсцэнгэл нар байлцав. 

Хуралдаан даргалагч, Улсын Их Хурлын гишүүн Н.Энхболд чуулганы нэгдсэн хуралдаанаар хууль болон тогтоолын төслүүдийн анхны хэлэлцүүлгийг хийх үед Улсын Их Хурлын гишүүдээс гаргасан зарчмын зөрүүтэй саналын томьёоллуудыг танилцуулав. 

Зарчмын зөрүүтэй саналын томьёололтой холбогдуулан Улсын Их Хурлын гишүүн О.Баасанхүүгийн тавьсан асуултад санал гаргасан Улсын Их Хурлын гишүүн Я.Содбаатар хариулж, тайлбар хийв. 


Улсын Их Хурлын дэд дарга Ц.Нямдорж үг хэлэв.  


Улсын Их Хурлын гишүүн Я.Содбаатар Засгийн газрын тухай хуульд нэмэлт, өөрчлөлт оруулах тухай хуулийн төслийн 3 дугаар зүйлийн 2.3-ыг хасаж, мөн хуулийн 3 дугаар зүйлийн 5-д Монгол Улсын Шадар сайдын эрхлэх асуудлын хүрээнд “Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах ажиллагаа” гэж нэмэх (Улсын Их Хурлын гишүүн Я.Содбаатар, Д.Хаянхярваа нарын гаргасан) гэсэн саналын томьёоллоор дахин санал хураалт явуулах горимын санал гаргав. 

Н.Энхболд: -Улсын Их Хурлын гишүүн Я.Содбаатарын гаргасан дахин санал хураалт явуулъя гэсэн горимын саналыг дэмжье гэсэн санал хураалт явуулъя.

Зөвшөөрсөн:
4


Татгалзсан:

11


Бүгд:


15


26.7 хувийн саналаар горимын санал дэмжигдсэнгүй.

Улсын Их Хурлын гишүүн Х.Болорчулуун “Хүнс, хөдөө аж ахуйн үйлдвэрийн яам” гэснийг “Хөдөө аж ахуй, хүнс, хөнгөн үйлдвэрийн яам” болгож нэрийг нь өөрчилье гэсэн саналын томьёоллоор дахин санал хураалт явуулах  гэсэн горимын санал гаргав. 

Дээрх саналын томьёололтой холбогдуулан Улсын Их Хурлын гишүүн О.Баасанхүүгийн тавьсан асуултад санал гаргасан Улсын Их Хурлын гишүүн  Х.Болорчулуун хариулж, тайлбар хийв. 

Н.Энхболд: -Улсын Их Хурлын гишүүн Х.Болорчулууны гаргасан дахин санал хураалт явуулах горимын саналыг дэмжье гэсэн санал хураалт явуулъя.

Зөвшөөрсөн:
4


Татгалзсан:

11


Бүгд:


15


26.7 хувийн саналаар горимын санал дэмжигдсэнгүй.

Н.Энхболд: - Байнгын хорооноос Монгол Улсын Засгийн газрын бүтцийн тухай, Монгол Улсын Засгийн газрын бүрэлдэхүүний тухай, Монгол Улсын Засгийн газрын тухай хуульд нэмэлт, өөрчлөлт оруулах тухай хуулийн төслүүд болон Төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах тухай Улсын Их Хурлын тогтоолын төсөл, холбогдох бусад хуульд нэмэлт, өөрчлөлт оруулах тухай хуулийн төслүүдийг чуулганы нэгдсэн хуралдаанд танилцуулж батлуулах нь зүйтэй гэсэн саналын томьёоллоор санал хураалт явуулъя. 

Зөвшөөрсөн:
8


Татгалзсан:

7


Бүгд:


15


53.3 хувийн саналаар дэмжигдлээ. 

Байнгын хорооноос гарах танилцуулгыг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 20 минут үргэлжилж, 13 цаг 40 минутад өндөрлөв.

Тэмдэглэлтэй танилцсан: 


ТӨРИЙН БАЙГУУЛАЛТЫН 


БАЙНГЫН ХОРООНЫ 


ХУРАЛДААН ДАРГАЛАГЧ,


УЛСЫН ИХ ХУРЛЫН ГИШҮҮН



Н.ЭНХБОЛД


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ






Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 7 ДУГААР САРЫН 21-НИЙ ӨДӨР 

/ПҮРЭВ ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 13 цаг 20 минутад эхлэв.

Н.Энхболд: - За ирц юу болж байна. За гишүүдийнхээ өдрийн амар амгаланг дахиад айлтгая. Байнгын хорооны гишүүдийн ирц бүрдсэн тул 2016 оны 7 сарын 21-ний өдрийн хуралдааныг нээснийг мэдэгдье. 

Энэ хуралдаанаар Монгол Улсын Засгийн газрын бүтцийн тухай, Засгийн газрын бүрэлдэхүүний тухай, Засгийн газрын тухай хуульд нэмэлт, өөрчлөлт оруулах тухай хуулийн төслүүд болон Төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах тухай Их Хурлын тогтоолын төсөл, холбогдох бусад хуулийн төслүүдийн эцсийн хэлэлцүүлэг хийнэ. 

Хэлэлцэх асуудалтай холбоотой өөр санал байна уу гишүүд. Алга байна. За тэгвэл хэлэлцэх асуудлаа баталъя. За нэрлэсэн хуулиудын эцсийн хэлэлцүүлгийг хийе. Сая чуулганы хуралдаан дээр анхдугаар хэлэлцүүлэг явах үеэр зарим гишүүдээс санал гарсан. Их Хурлын даргаас чиглэл өгсний дагуу 2 асуудлаар санал хураах болж байна бид нар. 

Нэгдүгээрт, Я.Содбаатар гишүүн, Д.Хаянхярваа гишүүн нарын гаргасан Засгийн газрын тухай хуульд нэмэлт, өөрчлөлт оруулах тухай хуулийн төслийн 3 дугаар зүйлийн 2.3-ыг хасч, мөн хуулийн 3 дугаар зүйлийн 5-д Монгол Улсын Шадар сайдын эрхлэх асуудлын хүрээнд Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах ажиллагаа гэж нэмье гэсэн ийм санал гарсан байгаа. 

Тэгэхээр энэ саналыг хураалгахын тулд эхлээд горимын санал хураах ёстой. Хуралдаанд оролцож байгаа гишүүдийн гуравны хоёр нь дэмжвэл энэ саналаар санал хураана. 

За О.Баасанхүү гишүүн асууя. 

О.Баасанхүү: - Энэ Худалдан авах ажиллагааны газар татан буугдсан гээд өчигдөр Ерөнхий сайд тайлбар өгөхдөө Төрийн өмчийн хороондоо харьяалагдаж төр өмчөө мэдээд, авахыг нь ч мэдээд, зарахыг нь мэднэ, хадгалахыг нь ч мэднэ гэсэн. Тэгээд одоо энэ горимын санал чинь ямар юм ороод ирэв гэдгийг тайлбарлаж өгнө үү гээд асуумаар байна л даа. Ямар ач холбогдолтой, юугаар ямар санал хураах гэж байгаа юм. Шадар сайдын мэдлийг нэмэгдүүлье гэсэн бодолтой юм уу? Эсвэл худалдан авах ажиллагаагаа татан буулгахаа больсон юм уу? Ямар учиртай юм гэдгийг тайлбарлаж өгнө үү. 

Н.Энхболд: - Санал гаргасан гишүүд. Я.Содбаатар гишүүн хариулъя. 

Я.Содбаатар: - Өглөө О.Баасанхүү гишүүн байгаагүй л дээ. Анхдугаар хэлэлцүүлэг дээр ийм санал гарч ирээд тэгээд энэ Шадар сайдын гэсэн нь Сангийн гэж буруу хураагдаад явсан учраас үүнийгээ залруулж оруулж ирье гээд сая нэгдсэн хуралдаанд протоколд тэмдэглэгдсэн. 

Ер нь худалдан авах ажиллагааны газрыг хуулиуд нь гарчихсан. Хуулиудынхаа дагуу энийг бол бас тэр төрийн өмчийн өөр нэгний харьяанд аваачиж хийх биш бие даасан байдлаар хийх нь бол зүйтэй юм гэсэн ийм саналыг ярилцаад ийм шийдвэр гарч байгаа юм. 

Н.Энхболд: - О.Баасанхүү гишүүн тодруулъя. 

О.Баасанхүү: - Энэ өчигдөр яриад маш тодорхой хариултаа авсан шүү дээ. Ерөнхий сайд юу гэж хэлсэн бэ гэвэл Худалдан авах ажиллагааны газар буюу шилэн тендерийг одоо та нар санаатай больж байгаа юм уу гээд асуусан чинь үгүй үгүй бид нар болиогүй. Харин ч шилэн тендерээ тодорхой болгохын тулд. Төрийн өмчийн хороо чинь миний ойлгож байгаагаар хөдөө аж ахуйн яамны харьяа биз дээ. Тэгэхээр Төрийн өмчийн хороогоо шинээр байгуулаад тэр дотроо худалдан авах ажиллагаа байгаа л гэж надад маш тодорхой мэдээлэл өгсөн дөө. 

Би шөнийн 3 цагт сонссон болохоор бас зүүдэлж байв уу. Бас мэдэхгүй байна шүү. Энэ ямар ач холбогдолтой юм бэ? Ерөөсөө ойлгомжгүй. Эсвэл үүнийгээ татан буулгахаа больсон юм уу? Ингэж юу яаж болохгүй л дээ. Нэг тайлбарлаад нэг санал гарлаа. Болъё гээд. Энэ тоглоомын юм байж болохгүй шүү дээ. Энэ чинь судалгаа хийгээд орж ирсэн гээ биз дээ. Судалгаатай юмыг гэнэтхэн энд бид нар гишүүд шинэ судалгаа гаргасан юм уу? Тэгж болохгүй шүү дээ. Нэг ганц өдрийн дотор судалгаа мэднэ гэж юу байх вэ дээ. Тийм. 

Н.Энхболд: - Ер нь бол хуралдаан хэлэлцүүлж байгаа асуудлууд яг дэгийн хуулийн дагуу явж байгаа. Аль ч шатанд гишүүд санал гаргаж болно. Олонхийн дэмжлэг авбал. Өчигдөр юу ярьсан. Өнөөдөр бас өөрчлөгдөж болно шүү дээ. Тийм практик Их Хурлын үйл ажиллагаанд зөндөө л байгаа. Тэрний дагуу гишүүдээс. Ер нь анхнаасаа томьёолохдоо бол уг нь Шадар сайдын хүрээнд үйл ажиллагаа нь байна. Бодлого нь Сангийн яамандаа байна гэдгээр явж байгаад санал хураалгах дээрээ, томьёолохдоо буруу томьёолсон юм билээ. Тэрний дагуу сая чуулганы нэгдсэн хуралдаан дээр санал гаргасан гишүүд хэлээд томьёолол буруу орж санал хураагдсан байна гээд тэгээд Их Хурлын даргаас чиглэл өгсний дагуу одоо горимын санал хураагаад бодлогын л өөрчлөлт гарч байна гэсэн үг л дээ. 

Энэ бол хэлэлцэх явцад гардаг л зүйл шүү дээ. О.Баасанхүү гишүүн өөрөө мэдэж байгаа. Энэний дагуу л, хуулийн дагуу явж байгаа гэсэн гэж ойлгож болно. За ингээд горимоороо санал хураая. Ерөнхий сайд өөрөө зөвшөөрч байгаа юм билээ. Тийм. Ц.Нямдорж гишүүн. 

Ц.Нямдорж: - Наад анх Тендерийн хууль гэдэг юм чинь Дэлхийн банкны чиглэлээр боловсруулагдаж 1998 онд талийгаач А.Базархүү Их Хурлын гишүүн байхдаа энэ хуулийг анх батлуулсан юм л даа. 

Тэр хуулийн дагуу энэ Сангийн яам чинь энэ тендерийн асуудал хариуцсан нэгж бий болоод л 2006 он хүртэл явсан юм. 2006 онд Тендерийн хуулийн шинэчилсэн найруулга гэдэг юмыг зохион байгуулсан хүн нь би энд сууж байна. 

Тэр хуулиар юу хийсэн юм бэ гэхээр тендер нэг газар хэтэрхий их төвлөрөөд байсан учраас орон нутагт, тэгээд яам, агентлаг, төв Засгийн газрын хооронд эрх мэдэл хуваарилах ийм зохицуулалт тэр хуулиар хийгдсэн юм. 50 саяын хүртэлх тендер орон нутагт, суманд ч байна уу, хаана ч байна уу Засаг дарга нь шийддэг байл уу, юу ч байлаа. 50-аас 250 нь аймаг дээр, 250-иас 500 нь агентлаг дээр, 500-гаас тэрбум нь яаман дээр, тэрбумаас дээш төгрөгийн өртөгтэй тендер Сангийн яаман дээр очиж эцэслэгддэг ийм тараан байрлуулалт хийсэн юм. 

Тэгээд сүүлд нь энэ С.Баярцогт бас будлиулж зарим нэг өөрчлөлт хийж явж байгаад 2012 онд нөгөө Ардчилсан нам, эвслийн хамтарсан Засгийн газар байгуулагдах үед наад тендерийн чинь будлиан гарч ирсэн юм. Тэгээд 2012 оны тэр хамтарсан Засгийн газар дээр бол хэрэг дээрээ бол эрх мэдлийн толхилцоон явагдсан юм л даа. Тэгээд нэг талд нь тендерийн ажил Сангийн яаманд нь, нөгөө талд нь Шадар сайд гээд ингээд хоёр талаас нь зулгаагаад ийм ойлгомжгүй байдал үүсгээд хаячихсан учиртай юм. 

Одоо бид чинь ямар эвслийн Засгийн газар байгуулж байгаа биш. Нэг намын Засгийн газар байгуулж байна шүү дээ. Нэг. 

Хоёрдугаарт, энэ тендерийн байгууллага гэдэг юм энд тэнд байгуулагдсан юм шиг байгаа юм. Энэ чинь ер нь зөв юм уу? Энэ орон тоо үндэслэлгүйгээр их хэмжээгээр нэмэгдсэн явдал чинь үүнтэй холбоотой юм байгаа юм шүү дээ. Аймаг болгон санхүүгийн хэлтэс, суманд санхүүгийн алба, зэрэгцээ тендерийн алба гээд. Тэгээд яг аймаг дээрээ бол өөрийн хөрөнгөөр хөрөнгө оруулалт хийгддэг юм бараг байхгүй болчихсон. Орлого байхгүй шүү дээ аймгуудад. 

Ингээд зэрэгцээ нэгж маягийн юм үүссэн юм шиг байгаа юм. Би энэ нарийн юмыг нь сайн мэдэхгүй байна. Зүгээр зарим хүмүүс асуугаад байхад бол ийм юм бий болсон юм шиг байгаа юм. 

Тэгээд одоо энэ асуудлыг ингээд дахиад хоёр тийшээ явах л юм яригдаад байх юм. Наад тендерийн юм чинь энэ Сангийн яаман дээрээ байдгаараа байгаад тэр тараан байрлуулалтыг нь хийгээд, шалгаруулалт хийдэг нэг нэгжтэй, хяналт тавьдаг нэг хэсэгтэйгээр нэг газар наадахыг чинь байлгаж болно шүү дээ. Ингээд нэг ажил хоёр эзэнтэй болчихоороо л дунд нь үл ойлголцол, толхилцоон. Энэ өнгөрсөн 4 жилд Сангийн яам, Шадарын хооронд л бөөн тохилцоон болсон шүү дээ. Дахиад ийм байдал үүсгэж хэрэггүй л гэж би бодоод байгаа юм. 

Тийм учраас надад горимын санал байна. Н.Энхболд дарга аа. Одоо зүгээр л Засгийн газар оруулж ирсэн байдлаар нь наадахаа орхичих. Тэр төрийн өмчийн удирдлага зохицуулалтын газар, тендер хоёроо нэг газар одоохондоо байлгаж байя гэж бодож байх шиг байгаа юм. 

Тэгээд намрын чуулган эхлэхийн цагт энэ Засгийн газар нэг юм оруулж ирэх ёстой. Тэр юм юу байх вэ гэхээр төсвийн тодотгол. Төсвийн тодотголын бэлтгэл хангах үедээ энэ шаардлагатай орон тоо нэмж үү, үгүй юу, хэдэн орон тоо нэмсэн гэдэг асуудал ярихаас өөр аргагүй байдалд орно. 

Н.Энхболд: - Нэг минутыг нэмээд өгчих. 

Ц.Нямдорж: - Хоёрдугаарт, энэ улсын үйлдвэрийн газрууд гээд нэг баахан юмнууд бий болгоод хаясан. Дандаа төсвөөс санхүүжилт авдаг. Би хоёр гурван жилийн өмнө нэг судалгаа Сангийн яамнаас авсан чинь 40-өөд байгууллага 50-иад тэрбум төгрөгийн санхүүжилт авдаг ийм юмнууд бий болгоод хаячихсан. Баахан төв нэртэй. Энэ юмнуудынхаа саналыг оруулж ирэх юм шиг байгаа юм. 

Тэгээд ерөнхийдөө бол энэ Засгийн газар орон тоо, төсвийн боломж элдэв юмаа энэ намрын тодотголоор хэлэлцэх үед энэ асуудлаа дахиж ярих нэг хүсэлттэйгээр одоо Засгийн газраас оруулж ирсэн байдлаар нь орхичихвол яасан юм бэ. Орхичихвол яасан юм. Хоёрын хооронд ийм юм нь дээр хоёр өөр нам хамтарсан Засгийн газар байгуулаад ажиллаж байгаа юм шиг ийш тийшээ юм чирсэн юм хийж яах нь вэ дээ. Наана чинь ойлгогдохгүй байна. Хамгийн гол юм бол энэ төсөв, ажлын давхардал энэ тэр юмаа нэг үзмээр байна шүү дээ. Ийм ийм юм. 

Н.Энхболд: - За одоо би энийг шууд мэдээд болиулчихаар бас хэцүү л дээ. Санал гаргасан гишүүдийг нь сонсъё. Их Хурлын даргаас нэг чиглэл өгсөн байж байгаа. Тэгэхээр дэгээрээ явъя. За Я.Содбаатар гишүүн. Дараа нь шаардлагатай бол Д.Хаянхярваа гишүүн. 

Я.Содбаатар: - За тэгэхээр энийг энэ төрийн захиргааны энэ тогтолцоо, бүдүүвчинд ингэж өөрчлөлт оруулъя гээд Ерөнхий сайдтай ярьсан юм. Энэ Сангийн сайд, одоо бол Сангийн яаман дээр байгаа юм биш ээ Ц.Нямдорж дарга аа. Энэ бол Шадар сайдын мэдлийн хүрээнд өмнөх 4 жил ажилласан. Тэрний өмнө яамдын хэмжээнд байж байгаад яамд дээр тендер явж хөрөнгө мөнгө ихтэй байна гээд. Тэгээд нэг салбарын яаман дээр аваачаад тавихаар бас тэр нөгөө тендертэй холбоотой, одоо Сангийн яаман дээр байлаа гэхэд, тендер яалаа гэхэд тэр мэргэжлийн Байгаль орчны яам ч гэдэг юм уу, бусад яамдын хүмүүсийг авчирч оролцуулахдаа Шадар сайд дээр нь зөв юм байна гэж ингэж үзсэн юм билээ. 

Тэгээд сая бол яах вэ өмчтэйгөө хамт ингэж явъя гэснээ болиод худалдан авах ажлын газрыг бол Шадар сайдын хэмжээнд байя гээд Ерөнхий сайдынх нь өөрийнх нь санал шүү дээ. Их Хурлын даргатай өглөө хурал даргалагч бид нар бас ярилцсан. Буруу ингээд орсон байна гээд. Тэгэхээр энэ чинь энэ утгаар нь бол энэ Засгийн газрынхаа бүтэц бүрэлдэхүүнийг оруулж ирж өөрөө батлуулж байгаа Ерөнхий сайд өөрийнхөө саналыг дэмжээд явах нь зүйтэй байх. Тийм учраас санал гаргагчийн хувьд энүүгээр нь санал хураалгаж өгөөчээ гэж хүсч байна. 

Өчигдөр манай О.Баасанхүүгийн өөрийнх нь хэлж байсан санал шүү дээ. Тийм. 

Н.Энхболд: - Санал хурааж дүн нь гараагүй байна л даа. Дүн нь гарсан хойно та цөөнх болж болно. 

Санал гаргасан гишүүд нэгэнт ийм асуудал тавьж байгаа учраас. Тийм. Горимынхоо дэгээрээ л явъя. Горимоороо хураалгаад үзье. Дэмжигдэхгүй бол яригдахгүй гэсэн үг. Дэмжигдвэл тэгээд цаашаа саналаа хураагаад явна. Өөрсдөө санал гаргасан гишүүн нь ингэж байгаа учраас одоо би хуралдаан даргалагч өөрөө мэдээд зогсоож болохгүй байна. 

Тэгэхээр саяын асуудлыг дахин авч хэлэлцье гэсэн ийм горимын саналаар санал хураалт явуулъя. Санал хураалт. 

4 гишүүн зөвшөөрч. Нөгөө гишүүд маань өөрсдөө татгалзсан. Я.Содбаатар гишүүн чинь байдаггүй билүү? Байдаггүй юм уу. За тэгвэл энэ санал дэмжигдсэнгүй. 

Энэ тохиолдолд Ц.Нямдорж гишүүний хэлснээр төсвийн тодотгол хийх үеэр энийг дахиж авч хэлэлцэх шаардлага гарвал тэр үед нь ярья. За нэгэнт энэ санал зөвшөөрөгдөөгүй учраас хоёр дахь санал нь бас хэлэлцэх шаардлагагүй боллоо. 

Дараагийн нэг санал байна. Х.Болорчулуун гишүүнээс яамны нэрийн талаар. “Хүнс, хөдөө аж ахуйн үйлдвэрийн яам” гэснийг “Хөдөө аж ахуй, хүнс, хөнгөн үйлдвэрийн яам” болгож нэрийг нь өөрчилье гэсэн ийм санал ирсэн байгаа. Зүгээр судалгаа аваад үзэхэд бол 1992 оноос хойш, 1992 онд бол “Хүнс, хөдөө аж ахуйн яам” гэж байсан. Тэрнээс хойш 4 удаа дандаа “Хүнс, хөдөө аж ахуйн яам” гэж явж байсан юм билээ. Тэгээд одоо Х.Болорчулуун гишүүн ийм санал оруулж байгаа юм. Санал дээрээ тайлбар хэлбэл. 

Х.Болорчулуун: - Яг уламжлалаараа бол 1990 он хүртэл “Хөдөө аж ахуй, хөнгөн үйлдвэрийн яам” гэж маш олон жил байсан юм билээ. 1990 оноос хойш бол, 1992 оноос одоо ингээд “хүнс” гэдэг урд нь ороод ирсэн. 

Ер нь хөдөө аж ахуй гэдэг бол хүнсний үйлдвэрийн ч тэр, хөнгөн үйлдвэрийн ч тэр үндэс язгуур нь. Суурь нь болж өгдөг. Одоо манай хөрш Орос гэхэд л “Хөдөө аж ахуйн яам” гээд л дангаараа байж байдаг шүү дээ. 

Тэгэхээр энэ үйлдвэрүүдийнх нь суурь болдгийн хувьд хөдөө аж ахуй гэдэг чинь өөрөө ч том өргөн агуулгатай тийм үг. Хөдөө аж ахуй гэдэг нь бол өмнөө байгаад одоо үйлдвэрлэлийнхээ суурь болдгийн хувьд ардаас нь ингээд “Хүнс, хөнгөн үйлдвэрийн яам” гэж нэрлэх нь хамгийн зохимжтой гэсэн саналыг оруулсан юм. 

Тэгээд та бүхэн маань дэмжинэ гэж найдаж байна. Манай намын хувьд ч гэсэн хөдөө аж ахуй дээр онцгой анхаарна. Атар III дахь аян, одоо “Монгол мал” хөтөлбөр гээд ингээд л мөрийн хөтөлбөртөө дэвшүүлсэн байгаа. За тийм байна. 

Н.Энхболд: - За баярлалаа. За О.Баасанхүү гишүүн асууя. 

О.Баасанхүү: - Нэмэгдэхүүний байрыг солихоор нийлбэр өөрчлөгддөггүй гэдэг биз дээ. Ялгаа юу байгаа юм энэ чинь. Ерөнхий сайдаа хүндэтгээд л оруулж ирсэн нэрээр нь олонхиороо кнопдоод явна биз. Одоо бас ингээд нэг их бөөнөөрөө кноптох хэрэг байхгүй шүү дээ. Хөдөө аж ахуй ч байна уу, хүнс ч байна уу Монголчууд бас тэр нэрээр нь төөрөгдөөд явчихгүй л дээ. 

Манай бас энэ судалгаа хийгээд оруулж ирсэн Ерөнхий сайд гайгүй л юм оруулж ирээ байлгүй дээ. Тийм учраас нэрийг өөрчилснөөр юу өөрчлөгдөх гээд байгаа юм. Одоо агуулга нь өөрчлөгдөхгүй юм бол нэрээр хөөцөлдөх хэрэггүй л дээ. Тийм жижиг юм хийхийнхээ оронд зүгээр бушуухан чуулган руугаа ороод нөгөө хуулийн хугацаа чинь болохоо байлаа шүү дээ. Хэрвээ энэ зөвшөөрөгдөх юм бол би бас л цөөнхи болно. Яагаад гэвэл ийм байж болохгүй л гэж хэлмээр байна. 

Н.Энхболд: - За асуулт тавьсан юм байна. Эхлээд Х.Болорчулуун гишүүн. 

Х.Болорчулуун: - Үйлдвэрүүдийн чинь суурь хөдөө аж ахуй байхгүй юу. Тэгэхээр хөдөө аж ахуй нь урдаа тод томруун явах ёстой байхгүй юу. Тэгэхгүй хөнгөн үйлдвэрийг нь нэг ард нь тавиад хүнсний үйлдвэр гэдгийн урд нь тавьчихаад. Энэ болохгүй байхгүй юу. Тэр яах вэ дээ явцын дунд ингээд засч болно шүү дээ. 

Н.Энхболд: - Санал хураая. Тэгээд дэгийнхээ дагуу шийдээд явъя. Ер нь эцсийн хэлэлцүүлэгт цөөнхи гэж байхгүй. О.Баасанхүү гишүүн ээ. Тийм. Дэгээрээ. Та одоо мэдэж байгаа байх гэж бодож байна. 

Томьёоллоор санал дахиж хураалгая гэсэн саналыг дэмжье гэсэн горимын саналаар санал хураалт явуулж байна. Хэлэлцэх үү, үгүй юу гэдгийг. 

За энэ санал бас дэмжигдсэнгүй. Тийм учраас саналын томьёоллоор санал хураалгахаа болилоо. 

За эцсийн хэлэлцүүлгийг хийе. Монгол Улсын Засгийн газрын бүтцийн тухай, Монгол Улсын Засгийн газрын бүрэлдэхүүний тухай, Монгол Улсын Засгийн газрын тухай хуульд нэмэлт, өөрчлөлт оруулах тухай хуулийн төслүүд болон Төрийн захиргааны байгууллагын тогтолцоо, бүтцийн ерөнхий бүдүүвчийг шинэчлэн батлах тухай Улсын Их Хурлын тогтоолын төсөл, холбогдох бусад хуулийн төслүүдийг чуулганы нэгдсэн хуралдаанд танилцуулж батлуулах нь зүйтэй гэсэн томьёоллоор санал хураалт явуулъя. Санал хураалт явж байна шүү гишүүд ээ. Бүхэлд нь, эцсийн хэлэлцүүлгээ. 

За 15 гишүүнээс 8 нь дэмжиж, 53.3 хувиар эцсийн хэлэлцүүлгийг Байнгын хороо хийж дууслаа. 

Байнгын хорооны санал, дүгнэлтийг чуулганы нэгдсэн хуралдаанд танилцуулна. Төрийн байгуулалтын байнгын хорооны энэ удаагийн хуралдаан хаасныг мэдэгдье. Баярлалаа гишүүдэд. 

Одоо чуулгантай. Тэгэхдээ энэ хооронд хувилж тараах бас нэг 5, 10 минут болох байх. Тийм ээ. 


Хуралдаан 20 минут үргэлжилж, 13 цаг 40 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ






Ц.АЛТАН-ОД
10

